
O‘ZBEKISTONDA RAQAMLI IQTISODIYOTNING 
TARKIBIY RIVOJLANISHI VA UNING IQTISODIY 
SAMARADORLIKKA TA’SIRI

Xayrullayev Javohir Sheraliyevich
Toshkent davlat iqtisodiyot universiteti talabasi
E-mail: xayrullayevjavohir91@gmail.com

Ilmiy rahbar: 
Maqsudov Bunyodjon Abdusamat oʻgʻli
Toshkent davlat iqtisodiyot universiteti
Bank ishi kafedrasi v.b. dotsenti, PhD

Annotatsiya. Ushbu maqolada O‘zbekistonda raqamli iqtisodiyotning rivojlanish bosqichlari va uning mamlakat ijtimoiy-
iqtisodiy hayotiga ta’siri tahlil qilingan. Tadqiqot davomida xorijiy mamlakatlarda raqamli iqtisodiyotning shakllanish 
darajasi, ularning tajribasi va qo‘llanilayotgan yondashuvlar o‘rganilgan. Shuningdek, O‘zbekistonda qaysi sohalarda 
raqamli tizimni joriy etish orqali bandlikni oshirish va iqtisodiy o‘sishni ta’minlash mumkinligi statistik ma’lumotlar asosida 
tahlil etilgan. Olingan natijalar raqamli transformatsiya milliy iqtisodiy barqarorlikni mustahkamlovchi muhim omil ekanligini 
ko‘rsatadi.

Kalit soʻzlar: raqamli iqtisodiyot, iqtisodiy o‘sish, bandlik, raqamli transformatsiya, innovatsion rivojlanish, iqtisodiy 
barqarorlik, O‘zbekiston, xorij tajribasi.
Abstract. This article analyzes the stages of digital economy development in Uzbekistan and its impact on the country’s 
socio-economic landscape. The study examines the level of digital economy advancement in foreign countries, their 
experience, and the approaches they employ. Additionally, statistical data were used to identify the sectors in which the 
introduction of digital systems can increase employment and stimulate economic growth in Uzbekistan. The findings 
indicate that digital transformation is a key factor in strengthening national economic stability.

Key words: digital economy, economic growth, employment, digital transformation, innovative development, economic 
stability, Uzbekistan, international experience.
Аннотация. В данной статье проанализированы этапы развития цифровой экономики в Узбекистане, а также её 
влияние на социально-экономическую жизнь страны. В ходе исследования изучены уровень развития цифровой 
экономики в зарубежных государствах, их опыт и применяемые подходы. Кроме того, на основе статистических 
данных рассмотрены сферы, в которых внедрение цифровых систем может повысить занятость и обеспечить 
экономический рост в Узбекистане. Полученные результаты показывают, что цифровая трансформация является 
важным фактором укрепления национальной экономической стабильности.

Ключевые слова: цифровая экономика, экономический рост, занятость, цифровая трансформация, инновационное 
развитие, экономическая стабильность, Узбекистан, зарубежный опыт.

K I R I S H
Bugungi kunda jadal rivojlanayotgan dunyoni raqamli texnologiyalarsiz tasavvur etish qiyin. Raqamli 

texnologiyalar inson faoliyatining deyarli barcha sohalarida yordamchi vosita sifatida xizmat qilmoqda. 
Iqtisodiyotning turizm, sanoat, qishloq xo‘jaligi, ta’lim va xizmat ko‘rsatish kabi tarmoqlarida raqamli 
texnologiyalarni qo‘llash natijasida ko‘plab muammolar bartaraf etilmoqda, jarayonlar soddalashmoqda hamda 
samaradorlik ortib bormoqda.

So‘nggi yillarda O‘zbekiston Respublikasida ham raqamli texnologiyalarni iqtisodiyotning barcha 
yo‘nalishlariga keng joriy etish bo‘yicha izchil ishlar olib borilmoqda. “Raqamli O‘zbekiston – 2030” strategiyasi 
[1] doirasida mamlakatda axborot-kommunikatsiya infratuzilmasini takomillashtirish, raqamli xizmatlar hajmini 
kengaytirish hamda iqtisodiy jarayonlarda avtomatlashtirish darajasini oshirishga alohida e’tibor qaratilmoqda. 

Ushbu chora-tadbirlar iqtisodiyotda raqamli transformatsiyani jadallashtirish va milliy raqobatbardoshlikni 
oshirishga xizmat qilmoqda.

M A V Z U G A  O I D  A D A B I Y O T L A R  S H A R H I
Bugungi kunda raqamli iqtisodiyot nafaqat qishloq xo‘jaligi, balki sanoat va kichik biznesning ajralmas 

bo‘lagi sifatida xizmat qilmoqda. Raqamli iqtisodiyot bilan bog‘liq nazariyalarni birinchi bo‘lib Don Tapscott 
o‘zining “The Digital Economy: Promise and Peril in the Age of Networked Intelligence” (1996) [2] asarida 
ta’kidlab o‘tgan. Uning fikricha, raqamli iqtisodiyot tarmoq texnologiyalari orqali amalga oshiriladi va kichik 
biznes sanoat uchun muhim asos sifatida xizmat qiladi. Shuningdek, u tarmoqli texnologiyalar yordamida 
odamlarni tarmoqlashtirish hamda aholining jamiyat hayotidagi harakatlarini kuzatish mumkinligini qayd etgan. 
Biroq Tapscottning nazariyalarida raqamli texnologiyalar rivojining davlat xizmatlari sohasiga qay darajada 
ta’sir ko‘rsatishi haqida alohida fikr yuritilmagan.

Bugungi kunda raqamli texnologiyalar kichik biznes va sanoatdan tashqari xizmatlar sohasida ham yuqori 
ulushga ega. Chunki COVID-19 davridagi iqtisodiy pasayish raqamli texnologiyalarni davlat xizmatlari sohasida 
muhim yechim sifatida namoyon qildi. Bu esa o‘z navbatida raqamli texnologiyalarning samaradorligi davlat 
xizmatlari hamda xizmat ko‘rsatish sektorida juda yuqori ekanligini ko‘rsatadi.

Keyingi asosiy nazariya nemis iqtisodchisi Mosenbourgga tegishli. U “Measuring the Digital Economy” 
(2001) [3] asarida raqamli iqtisodiyotni uchta asosiy qismga ajratadi: infratuzilmaviy bog‘liqlik, elektron biznes 
va elektron tijorat. Mosenbourgning asosiy nazariyasi ma’lumotlarni yig‘ish va tahlil qilish orqali biznes hamda 
tijoratda undan samarali foydalanish imkoniyatlariga asoslanadi. U ushbu g‘oyalarni dastlab AQSHda qo‘llashga 
harakat qilgan va AQSH hukumati bilan hamkorlikda mamlakatda ilk bor ma’lumotlarni yig‘ish hamda ularni 
tahlil qilish bo‘yicha ishchi guruhga rahbarlik qilgan.

Mosenbourgning eng katta yutug‘i – ma’lumotni raqamli iqtisodiyotda muhim omil sifatida e’tirof etganidadir. 
Biroq u raqamli texnologiyalarning qishloq xo‘jaligida samaradorlikni oshirishi haqida hech qanday yechim 
bermagan hamda asosiy e’tiborni faqat biznes va tijorat sohalariga qaratgan. Asosiy tarmoqlar – qishloq xo‘jaligi 
va sanoat haqida esa hech qanday konseptual g‘oyalarni ilgari surmagan.

Shunga qaramay, Mosenbourgning ma’lumotlar tahlili nazariyasini sanoat hamda qishloq xo‘jaligida 
qo‘llash ushbu tarmoqlar rivojini yanada jadallashtirishga sezilarli hissa qo‘shishi mumkin. Bugungi kunda 
sanoat va qishloq xo‘jaligida raqamli texnologiyalarning keng qo‘llanilayotgani buni yaqqol tasdiqlaydi.

T A D Q I Q O T  M E T O D O L O G I YA S I
Tadqiqot jarayonida statistik, analitik, qiyosiy, kuzatuv, induktiv, deduktiv, mantiqiy, monitoring, ekspert-

baholash va boshqa tahlil usullaridan foydalanildi. O‘rganilgan adabiyotlar natijasida mavzu to‘liq yoritib berildi. 
Xorijiy mamlakatlar bilan hamkorlikda olib borilayotgan islohotlar ko‘rib chiqildi. Jadval va grafiklar tegishlicha 
shakllantirildi hamda solishtirildi.

T A H L I L  V A  N A T I J A L A R
Bugungi kunda O‘zbekistonda raqamli texnologiyalar iqtisodiyotning turli jabhalarida keng qo‘llanilmoqda. 

Asosan ijtimoiy sohalarga ushbu texnologiyalarning kirib kelishi aholi kundalik ehtiyojlari yoki muammolarini tez 
va oson, hamda istalgan joyda hal qilish imkonini yaratmoqda. “Raqamli O‘zbekiston – 2030” strategiyasining 
qabul qilinishi mamlakatda raqamli transformatsiyani jadallashtirish, davlat boshqaruvi, iqtisodiyot va ijtimoiy 
sohalarda axborot-kommunikatsiya texnologiyalarini keng joriy etish uchun huquqiy va tashkiliy asos yaratdi.

Raqamli transformatsiyaning asosiy elementlaridan biri – mamlakatdagi elektron hukumat tizimidir. 
Bugungi kunda respublikada 400 dan ortiq interaktiv xizmatlar aholi uchun elektron shaklga o‘tkazilgan. Eng 
avvalo ta’kidlash lozim bo‘lgan muhim boshlang‘ich qadam – 2013-yil 1-iyulda ishga tushirilgan “my.gov.uz” 
elektron xizmatlar portalidir. Bugungi kunda ushbu platformada 700 dan ortiq xizmatlar mavjud. Platformaning 
ishga tushirilishi aholiga uyidan chiqmasdan istalgan muammoga yechim topish imkonini bermoqda.

O‘zbekiston raqamli texnologiyalarni faqat davlat xizmatlari bilan cheklab qo‘ymayapti. Bugungi kunda 
nafaqat interaktiv xizmatlar, balki qishloq xo‘jaligi, turizm va ishlab chiqarish zonalarida ham raqamli texnologiyalar 
keng joriy etilmoqda. Masalan, qishloq xo‘jaligida “AgroSmart Uzbekistan”, “AgroInfo”, “AgroBank Digital” va 
“AgroDigital” loyihalari orqali fermerlar o‘z mablag‘larini xavfsiz boshqarish, hamda ekin yetishtirish uchun zarur 
bo‘lgan barcha ma’lumotlarni olish imkoniga ega.

Turizm sohasida qilinayotgan ishlar ham yetarlicha samarali. 2021-2025-yillar uchun belgilangan maqsadlar 
doirasida bugungi kunda onlayn bron qilish va to‘lov tizimlari uchun “Booking.uz”, “UzRailway Online”, “Tashkent 
City Digital Guide” xizmatlari ishga tushirilgan. Sayyohlar ma’lumot olishi, avtobus, mehmonxona yoki boshqa 
xizmatlarni bir platformada jamlagan “Tourism Portal Uzbekistan” loyihalari ham faoliyat yuritmoqda.

Bugungi kunda ushbu loyihalar orqali mamlakatga kirib kelayotgan sayyohlar soni sezilarli darajada oshdi. 
2024-yilda O‘zbekistonga kirib kelgan turistlar soni 8,2 millionni tashkil etgan bo‘lib, bu ko‘rsatkich oldingi yilga 
nisbatan 24% o‘sishni anglatadi. Shu bilan birga, ichki mehmonxona va restoranlar faoliyati 11% ga oshgan. Bu 
esa nafaqat xorijiy sayyohlar, balki mahalliy iste’molchilar tomonidan ham talabning yuqori ekanligini tasdiqlaydi 
[4].

1-rasm. Turizm sohasida raqamli iqtisodiyot ulushi va onlayn qidiruvlar tarkibi

Hisobotlar shuni ko‘rsatadiki, umumiy so‘rovnomalarning 66% smartfonlar orqali amalga oshirilgan. 
Ushbu so‘rovlar ichida mehmonxonalar bo‘yicha qidiruvlar 33%, turlar bo‘yicha – 27%, aviabiletlar – 24%, 
viza ma’lumotlari – 8%, poyezd sayohati – 4% ni tashkil qiladi. Bu shuni ko‘rsatadiki, sifatli kontentlar hamda 
sayyohlar uchun joy bron qilishi uchun yaratilgan raqamli xizmatlar yillar davomida yaxshilanib kelmoqda [5].

Keyingi navbat – iqtisodiyot uchun muhim bo‘lgan soha, ya’ni ishlab chiqarishga etibor qaratish. Bugungi 
kunda asosiy muammo resurslar yetishmasligi va ulardan samarali foydalanish bo‘lib, bu asosiy maqsad qilib 
olingan. “Raqamli O‘zbekiston – 2030” strategiyasi doirasida ushbu muammolar keltirib o‘tilgan va bosqichma-
bosqich barcha ishlab chiqaruvchilar raqamli texnologiyalardan foydalanish imkoniyatlariga ega bo‘lishadi. 
Eng asosiy maqsad – yirik korxonalarda avtomatlashtirilgan ishlab chiqarish liniyalarini yo‘lga qo‘yish va IoT 
(Internet of Things) texnologiyalarini joriy etish.

Zamonaviy hayotimizda muhim asos hisoblangan ma’lumot bugungi kunda ishlab chiqarishda ham 
muhimligini yo‘qotmagan. Hozirgi kunda ishlab chiqarishning har bir sektorida ma’lumotlar bazasini yaratish 
va oldindan sodir bo‘ladigan xavflarni tahlil qilib, ularga yechim qidirish maqsad qilingan.Hozirgi kunda raqamli 
iqtisodiyotni rivojlantirishda avvalo telekommunikatsiya va elektron infratuzilmani takomilashtirish alohida 
muhim yo‘nalishlardan biri hisoblanadi. 2017-yilda dunyo eksportlari tomonidan Sanoat 5.0 ilgari surilmoqda. 
Hozirgi kunda O‘zbekistonda Sanoat 4.0 ga o‘tish haqida qarorlar qabul qilingan. Chunki biz ko‘rishishimiz 
mumkinki Covid-19 davrida telekommunikatsiya tizmlaridan foydalanishga bo‘lgan talab ortgani sababli turli xil 
uzilishlar kuzatildi. Shu sababli hozirgi kunda asosiy maqsad barcha korxona va ishlab chiqarish sanoatlarini 
Sanoat 4.0 tizimiga o‘tkazish. Keyingi maqsad barcha korxonalarni sekin asta Sanoat 5.0 ga o‘tkazish maqsad 
qilingan. 

2-rasm. Hududlar kesimida texnalogik innovatsiyalarni joriy qilgan korxonalar soni

Mamlakatimiz hududida 2021-yil hisobida hududlar kesimida texnologik innovatsiyalarni joriy qilgan 
kichik korxona va mikrofirmalar son eng yuqori ulush Toshkent shahriga to‘g‘ri kelib, 240 tani tashkil qilgan. 
Undan keyingi o‘rinlarda Navoiyda 199, Toshkent viloyatida 111, Surxondaryoda 107 ta kichik korxona va 
mikrofirmalar texnologik innovatsiyalarni joriy qilgan.Ammo yetarlicha rivojlanmagan hududlar ham mavjud. 
Qoraqolpog‘iston 6 , Andijon 12 , Xorazm 18 viloyatlari bu borada haligacha muommolarga duch kelmoqda. 
Asosiy muommolardan biri malakali kadrlar yetishmasligi hamda resurs xarajatlarining qimmatligi. Chunki 
malakali kadrlar shahar markazlari yoki yirik korxonalarda ishlamoqda. Qoraqolpog‘istonda haligacha ishlab 
chiqarish zonalari yetarli darajada emas, asosiy e’tibot qishloq xo‘jaligi va xizmatlar sohasida. Mamlakat asosiy 
e’tiborini sifatli ishchi kuchi yaratish va industrial zonalarni kengaytirishga qaratsa bu muommolarni yechimi 
yaratilishi mumkin (1-rasm).

Raqamli texnalogiyalar hozirgi kunda aholi turmush tarzining barcha jabhalaridan keng qo‘llanilmoqda.
Yana bir asosiy yo‘nalishlardan biri bu ta’lim. Bugungi kunda mamlakatda ta’limga qaratilayotgan e’tibor tufayli 
bu sohaga ham raqamli texnalogiyalar kirib keldi. Hozirgi zamonaviy hayotimizda raqamli texnalogiya asosan 
ta’limda yuqori samaradorlik ko‘rsatmoqda. Chunki hozirda har bir maktab, universititet, texnikum to‘liq yuqori 
standartli texnalogiyalar bilan ta’minlanmoqda. Oliy ta’limdagi noaniqliklar o‘tgan davrga nisbatan kamaytirildi. 
Chunki ma’lumotlarning yetarli darajada himoya qilinishi noaniqliklarni to‘liq bartaraf etmoqda. Bu muommoni 
yechimi aholiga xizmat ko‘rsatishning to‘liq onlayn tizmga o‘tkazilishi bo‘ldi. Hozirda erishilayotgan barcha 
yutuqlarda raqamli texnalogiyalarning o‘rni katta. 

3-rasm. Matematika darslarida raqamli texnalogiyani qo‘llanilishi

Yuqoridagi grafikdan ko‘rinib turibdiki eng rivojlangan mamlakatlarda ham raqamli texnalogiyalardan 
foydalanish yuqori darajada emas. 2018-yilgi PISA natijalariga ko‘ra, 50 dan ortiq ishtirokchi ta’lim tizimidagi 
15 yoshli o‘quvchilarning atigi 10 foizi o‘rtacha hisobda matematika va tabiatshunoslik darslarida haftasiga bir 
soatdan ko‘proq raqamli qurilmalardan foydalangan (3-rasm).Amerikada raqamli texnalogiyalarni 15 yoshgacha 
bolalar orasida o‘rtacha 10%ni tashkil qilmoqda. Hozirgi kunda bu ko‘rsatkichlarni oshirish borasida yetarlicha 
ishlar qilinmoqda.Oliy ta’lim yoki maktab va maktabgacha ta’lim maskanlarida internet sifati va boshqa 
texnalogiyalar yetkazib berilmoqda.Asosiy maqsad mamlakatda raqamli iqtisodiyot bilan bog‘liq kasblar turini 
kengaytirish yoki ta’lim sifatini yaxshilash maqsad qilib olingan. Quyidagi grafik orqali siz mamlkatda raqamli 
texnalogiyalarni maktablarda joriy qilish bo‘yicha o‘zgarishlarni ko‘rishingiz mumkin. 

4-rasm. Maktablarda raqamli texnalogiyalarni qo‘llashning yillar davomida o‘zgarishi

2017-yildagi ta’limda qilingan o‘zgarishlar raqamli texnalogiyalarni kirib kelishiga zamin yaratdi. Bugungi 
kunda ta’limda sifat darajasini oshirish uchun yildan yilga maktablarning raqamli texnalogiyalar bilan 
ta’minlanganlik darajasi 2018-yildan 2022-yilga qadar deyarli 60% ga oshgan. Bu holat aynan ta’lim tizimida 
rivojlanish yuqori ekanligini ko‘rsatib beradi.Rivojlangan mamlakatlar bilan birgalikda tahlil qiladigan bo‘lsak 
yaqin 7 yil ichidagi ta’limdagi o‘zgarishlar bugungi kunda rivojlangan mamlakatlar bilan bevosita raqobatga 
kirishish uchun imkon yaratdi.

X U L O S A  V A  T A K L I F L A R
Bugungi kunda iqtisodiyot jadal rivojlanayotgan bir paytda har bir sohaga bo‘lgan e’tibor tobora ortib 

bormoqda. Har bir sohada yangicha yechimlar berayotgan davlatlargina yillar davomida iqtisodiyotini barqaror 
ushlab turibdi yoki uni izchil rivojlantirmoqda. Amerika, Yaponiya va Yevropa mamlakatlari iqtisodiyotda raqamli 
texnologiyalarni integratsiya qilish orqali har bir soha samaradorligini oshirmoqda. Markaziy Osiyo mamlakatlari 
ham bugungi kunda izchil rivojlanib borar ekan, barcha sohalarga raqamli texnologiyalarni keng jalb qilishi zarur. 
O‘zbekiston bu borada Qozog‘iston bilan birga ildam qadam tashlamoqda. Hozirgi kunda raqamli texnologiyalar 
ta’lim, sanoat, turizm va qishloq xo‘jaligi sohalarida keng qo‘llanilmoqda. Ammo hanuzgacha kamchiliklar yetarli 
– har bir sohani bog‘lab turuvchi internet tizimi O‘zbekistonda rivojlanishdan ancha ortda qolmoqda.

Men har bir soha bo‘yicha ma’lumotlarni tahlil qilib shuni ayta olaman:
• Mamlakatda telekommunikatsiya sohasini rivojlantirish.
Chunki biz ushbu sohadagi kamchiliklar bilan COVID-19 davrida yuzma-yuz keldik. Masofaviy yetkazib 

berish tizimining rivojlanishi, har bir sohada elektron tarmoqlarning qo‘llanilishi aynan telekommunikatsiya 
tizimiga bevosita bog‘liq. Agar telekommunikatsiya sohalarini rivojlantirsak, birinchi navbatda xizmat ko‘rsatish 
sektorining yuksalishiga hissa qo‘shgan bo‘lamiz. Shuningdek, bu – sanoat va qishloq xo‘jaligi tarmoqlari 
rivojiga ham katta ta’sir ko‘rsatadi.

• Iqtisodiyotda nafaqat raqamli texnologiyalarni qo‘llab-quvvatlash, balki ekologiya sohasiga integratsiya 
qilish.

Ya’ni har bir qo‘riqxona yoki ekologik hududlarni elektron tizimga kiritish va ularning muhofazasini raqamli 
tizim orqali boshqarish. Bugungi kunda har bir davlat ekologiyani qo‘llab-quvvatlash uchun juda ko‘p mablag‘ 
ajratmoqda. Asosiy sabab – global muammolarning kengayib borishi yoki kuchayishi. Agar biz ekologiyaning 
har bir tarkibiy qismi – hayvonot va o‘simlik dunyosini himoya qilsak, hamda eng global muammolardan biri 
bo‘lgan iqlim o‘zgarishini ma’lum darajada jilovlasak, eng katta muammolarning yechimini topgan bo‘lamiz. 
Fikrimcha, bu jarayonlarning markazida raqamli texnologiyalarni qo‘llash muhim ahamiyatga ega.

• Qishloq xo‘jaligida sug‘orish tizimlarini raqamli texnologiyalar bilan boshqarish orqali suvni tejash 
tizimlarini joriy qilish.

O‘zbekistonda hozirgi kunda suv bilan bog‘liq muammolar dolzarbligi ortib bormoqda. Chunki suv – sanoat, 
ishlab chiqarish va xizmat ko‘rsatish sohalari uchun strategik resurs. Mamlakat hozir aynan qishloq xo‘jaligida 
suv tizimlarini yaxshilashga katta e’tibor qaratmoqda. Chunki umumiy suv hajmining 90 foizdan ortig‘i qishloq 
xo‘jaligida sarflanadi. Agar biz suv hajmini raqamli texnologiyalar yordamida tahlil qilsak va ortiqcha suv sarfini 
oldini olsak, suvni tejash uchun birinchi qadam qo‘yilgan bo‘ladi.

• Big Data va ma’lumotlarni yig‘ish hamda tahlil qilish bo‘yicha kadrlar yetishmovchiligini bartaraf etish, 
shuningdek Big Data xavfsizligini ta’minlash.

Axborot hozirgi kunda eng qimmat resurs hisoblanadi. Chunki axborotsiz hozirgi dunyoni tasavvur qilib 
bo‘lmaydi. Ammo O‘zbekistonda Big Data bo‘yicha ishlar endi yo‘lga qo‘yilmoqda. Bu soha esa kuchli malaka, 
texnik resurslar va katta investitsiyalarni talab qiladi. Big Data har bir soha uchun asos bo‘lib xizmat qiladi. 
Umumiy ma’lumotlar orqali istalgan korxona yoki ishlab chiqarish muassasasini tahlil qilish, kelajakda yuzaga 
kelishi mumkin bo‘lgan risklar yoki xarajatlar hajmini oldindan aniqlash mumkin. Agar ma’lumotlar bilan ishlash 
har bir sohaga chuqur kirib kelsa, yashirin iqtisodiyot darajasi ham ma’lum darajada qisqaradi.

